ERLOJUEN ABENTURAK

Bazen behin Euskal Herriko hiri zikin eta triste batean denda eder bat.
Inguruko kale, etxe eta dendak gris koloretakoak ziren. Baina aitona Koxmeren denda
kolore guztietakoa izateaz gain, soinuz beteta zegoen beti. Erloju-denda bat zen.

Txomin eta Andrea, Koxmeren ilobak ziren. Biek hamar urte zituzten. Oso gustoko
zuten aitonaren denda. Berak betidanik esaten zien denda majikoa zela, bertan mundu
osoko denbora neurtu zitekeelako, erloju horietan. Umeek aitonaren istorioak entzuten
zituzten oso pozik, baina gehien gustatzen zitzaiena erlojuek egiten zuten soinua zen.
Txominek musika zela uste zuen eta Andrearentzako kuku-erlojuak politenak ziren.

Baina hiriko agintariei ez zitzaien denda hori gustatzen. Haiek uste zuten hiria
lan egiteko zela, eta aitona Koxmeren denda koloretsuegia eta zaratatsuegia zenez ,
ixtea erabaki zuten. Horrela, erlojurik gabe, inork ez zuen jakingo zenbat ordu lan
egiten zuten.

Dendako giltzak eskatzera joan zirenean, aitona Koxmek ez zizkien eman eta
barruan geratu zen. Dendan, bere auto zaharra zegoen eta ihes egiteko laguntza
eskatu zien bere ilobei. Aitonak biei ihes egiteko plana kontatu zien: erloju guztiak bildu
behar zituztela eta bere auto zaharrenera sartu. Txomin eta Andrea beldurtuta zeuden,
eta negar egiten hasi ziren:

- Baina aitona! Ihes egiten badugu, hiriko polizia guztia gure atzetik
etorriko da! — esan zuen Txominek — nora joango gara?

- Ez kezkatu . Guk denbora dugu eta beti kontatu dizuet denbora
majikoa dela — erantzun zion aitonak — Horregatik babestu egin
behar ditugu: mundu guztiak, nahi duena egin ahal izateko denbora
edukitzeko.

- Baina aitona, zergatik harrapatu nahi gaituzte?- galdetu zion
Andreak.

- “Denbora urrea delako” maitia — erantzun zion aitonak.

Eta horrela, hiritik ihes egin zuten, nahiz eta agintariek eta
Poliziak helikopteroz haien bila joan. Hortik aurrera, denbora luzez egon ziren
bidaiatzen. Eta bidean aurkitzen zuten bakoitzari, kolore alaiko erlojua oparitzen zioten,
eta pertsona horrek dibertitzeko denbora berreskuratzen zuen.

- lkusten? — esaten zien aitonak — Denbora majikoa da, altxor bat.
- Bai, bai aitona! — erantzun zuten biek batera.

Eta hau hala ez bazan ala bazan, sar dadila kalabazan eta atera dadila
Irufieko plazan.



